
«Gustatzen zaigun musikarekin
nahasketak egin ditugu»
Tolosa›› Albizturko Maiatza Kulturalaren 
baitan Inde Kitxen taldekoen kontzertua 
izango da gaur arratsaldean, 19:30etik aurrera.

E Elkarrizketa ANDER, ARATZ, IÑIGO ETA ROMAN › Inde Kitxen taldeko kideak

ESTI EZEIZA

Otsabi elkartearen lokalean aurki-
tu ditugu Inde Kitxen musika tal-
dekoak entseguetan. Izan ere, gaur
Albizturren eskainiko duten kon-
tzerturako prestatzen ari dira.
Emanaldia 19:30ean izango da, eta
hau Maiatza Kulturalaren baitan
antolatutako ekitaldietako bat da.
Inde Kitxen taldea Tolosaldeko
lau gaztek osatzen dute: Iñigo (ba-
teria), Aratz (gitarra eta koruak),
Ander (baxua) eta Roman (gitarra
eta ahotsa). 
Noiz sortu zen taldea?
Aratz: Duela bi urte inguru, he-
men, Otsabi elkarteko sukaldean
bateria bat agertu zen, eta Iñigo jo-
tzen hasi zen, ikasten joateko. Nik
berriz, gitarra bat neukan etxean,
eta biak hona, zarata ateratzera

etortzen hasi ginen. Biek ere ideia
handiegirik ez genuen, baina pix-
kanaka, abestiak ateratzen joan gi-
nen. Gero, tarteka Ander etortzen
hasi zen, Romanekin ere parranda
batean hitz egin genuen, eta azke-
nik, talde bat osatu genuen.
Beraz, ustekabean etorri zen, tal-
dea, nahiz, lehen kontzertua.
Aratz: Bai, elkartzen joan ginen,
baina gure asmoa ez zen talde bat
sortzea, baizik eta arratsaldeetan,
musika joaz ongi pasatzea.
Iñigo: Hortik gutxira iazko uztaila-
ren 6an, Otxabi elkartekoek he-
men bertan jotzeko eskatu zigu-
ten. Orduan, ordu ugari sartu geni-
tuen emanaldia prestatzeko.
Roman: Aurten berriz, azken al-
dian kontzertu dezente ari gara
ematen. Bonberenean jo genuen

lehendabizikoa, eta honen atzetik
beste hainbat etorri dira. Emanaldi
hark, nolabait, ateak ireki zizkigun.
Ander: Auzotik ateratzeko aukera
eman zigun horrek.
Zer moduzkoa izan zen estreinal-
dia?
Aratz: Esperientzia oso polita izan
zen.
Ander: Gainera, berezia izan zen,
oraindik ekiporik ez baikenuen eta
materiala utzi egin behar izan zi-
guten. Gerora, pixkanaka hasi gi-
nen gauzak erosten eta kontzertu
gehiago ematen.
Hemendik gutxira, abesti bat gra-
batzeko asmoa ere badaukazue.
Roman: Izaskun auzoko festetara-
ko abesti bat prestatu dugu eta hori
grabatzeko asmoa dago. Oraindik
ez dago erabat zehaztua nola egin-
go den, baina Bonbereneakoekin
harremanetan gaude.
Zergatik jarri diozue Inde Kitxen
izena taldeari?
Roman: Sukaldearengatik izan
zen. 

Aratz: Gure lehendabiziko kon-
tzerturako, kartelean ipintzeko
izen bat behar genuen. Horrela,
eztabaidatzen hasi ginen, eta era-
baki genuen, Otsabi elkarteko su-
kaldean jotzen genuenez, izen
egokia izan zitekeela. 
Roman: Gainera abesten genuen
gure lehendabiziko kantuan Inde
kitxen errepikatzen genuen behin

eta berriz, eta izen hori jartzea era-
baki genuen.
Zein motatako musika egiten du-
zue?
Roman: Egia esan, denetik jotzen
dugu. Pop ingeleseko abestien ber-
tsioak egiten hasi ginen hasieran.
Oasis, U2 eta abarrenak. Ramones,
Berri Txarrak eta Kuraia eta aba-
rrenak ere jotzen ditugu. Hauez

gain, gure lau abesti ere jotzen di-
tugu.
Inprobisazioa da zuena.
Roman: Bai, azken momentuan
ere ibili izan gara abestiak konpo-
satzen.
Ander: Gainera, kontzertutik kon-
tzertura aldatu egiten dira askotan
abestiak.
Nor arduratzen da abestiak egite-
az?
Roman: Denon artean egiten ditu-
gu. Gainera, nahiko erraz atera-
tzen zaizkigu. 

Zer da kontzertuetan eskaintzen
duzuena?
Aratz: Festa giroa jartzen dugu.
Gainera, oso abesti ezagunak jo-
tzen ditugu, eta ongi pasatzeko
egokiak dira.
Iñigo: Bestalde, bufoi bat daukagu
abesten.
Roman: Txosnetako musika zuze-
nean izatea bezala da gu entzutea.
Guri gustatu izan zaigun musika-
rekin nahasketa bat egiten dugu. 
Jarraitzaile talde bat ere ba omen
daukazue dagoeneko.
Roman: Gure kontzertu guztieta-
ra etortzen diren 30 laguneko talde
bat dago, eta giro handia jartzen
dute. Musika munduan ez gara ibi-
li orain arte. Hau gure lehendabizi-
ko taldea da ,horrek ere bere grazia
dauka. 
Aratz: Teknikoki muga asko dauz-
kagu, baina horrek ere bere era-
kargarritasuna dauka, eta jendeak
gustuko du.
Roman: Jarraitzaile horietako as-
kok, gainera, gomendioak ematen
dizkigute edo emanaldien kritikak
egin. Zer aldatu behar dugun esa-
ten digute, eta zer gehitu dezake-
gun.
Zer ematen dizue musikak?
Ander: Asko gozatzen dugu jotze-
an.
Roman: Kontzertuetan nahiz en-
tseguetan.
Hasi zinetenean, uste al zenuten
horrelako arrakasta izango ze-
nuetenik?
Aratz: Duela urtebete, ez. Gehie-
nera ere, Otsabi elkartean jotzea
esperoko genuen.

ESTI EZEIZA

Teknikoki muga asko
dauzkagu, baina horrek
ere bere puntua dauka,
eta jendea erakartzen du

Txosnetako musika
zuzenean izatea bezala
da; gustatu izan zaizkigun
kantuak jotzen ditugu

Musikaria astearen baitan, Gasteizko Big Band Berriren.kontzertua izango da datorren ostiralean. HITZA

Musikari Astea ospatuko
dute Udal Musika Eskolan
Kultura ›› Etzi emango
diete hasiera ekitaldiei,
Iñaki Diegezen akordeoi
emanaldiarekin; aste
guztian izango dira saioak.

ERREDAKZIOA

Eduardo Mokoroa Musika Esko-
lak Musikariaren Astea antolatu
du datozen egunetarako. Etzi hasi
eta era guztietako musika emanal-
diak izango dira Tolosako eskena-
toki ezberdinetan.  

Lehendabiziko emanaldia Iñaki
Dieguezen eskutik izango da.
Irungo akordeoi jotzailea, musika
klasikoan aritu ondoren, jazz, folk
eta bestelako musika eta ekoizpe-
netan murgildu da. Crossing time
kontzertua, jazz musika sinple eta
entzunerrazatik abiatuta, emanal-
di honek hainbat estiloren labur-
pena izan nahi du, eta atea ireki
gazteei, jazz munduan sar daite-
zen.

Ekitaldien artean, aipatzekoa da
ere klarinete hirukotearen kon-
tzertua. Bertan izango dira, Iñaki
Iraola (fagota), Luis San Sebastian

(klarinetea) eta Kristina Navajas
(pianoa). Hiru hauek Donostiako
Francisco Escudero Kontserbato-
rioko irakasleak dira. Beethove-
nen op. 38a izan dute azkeneko ai-
tzakia kontserbatorio eta musika
eskolatara beraien musikazaleta-
suna eraman eta zabaltzeko.

Gasteizko Big Band Berri ere en-
tzuteko aukera izango da datorren
astean Tolosan. Luis Aranburu

Udal Musika Eskolako ikasle eta
irakasle talde baten ekimenez
2004an sortutako jazz orkestra da
Big band Berria. Beraien helburua
da mota honetako formazioentzat
idatzitako musika handia jotzea,
ikastea, ondo pasatzea eta entzule-
ak ere gozatzea. Beraien erreper-
torioan swing, be-pop, rock, pop,
funk, soul, hip-hpo eta erritmo lati-
noak aurki daitezke. 

Kolonbiako liburutegi
bati laguntzeko bilketa
Elkartasuna ›› Sanjoanetan
bigarren eskuko azoka 
jarri nahi dute biltzen
dutenarekin, Samaniegok
eta Udal Liburutegiak.

ERREDAKZIOA

Samaniego Ikastetxeak eta Tolo-
sako Udal Liburutegiak bigarren
eskuko Liburu, CD, VHS eta DVD
bilketa bat antolatu nahi dute
Mando Liburuzaina izeneko
proiektua aurrera eraman ahal
izateko.

San Joan jaietako azokan, hau
da ekainaren 21ean, stand bat jarri-
ko dute, bildutako material guztiak
salgai jarriz, eta bertan lortzen du-
ten dirua Kolonbiako komunitate
batean liburutegi zerbitzu berezia
jartzeko baliatuko dute. Hain zu-
zen ere lortu nahi dutena ondoren-
goa da: mando bat, alforjak, kultur-
hezitzaileraren soldata, liburuak
eta ikas-materiala (nekazalgunee-

tan ibiliko den liburutegi mugiko-
rra).

Azokan salgai jartzeko
material bilketa
Hau guztia posible egiteko, sanjoa-
netako azokan salgai jartzeko ma-
teriala bildu behar dute, eta horre-
tarako herritarren parte-hartzea
eskatu dute. Liburuak, CDak, VHS
zintak bildu nahi dituzte, besteak
beste. Ekainaren 20ra arte izango
da materiala uzteko aukera, eta
Tolosako Haur Liburutegian
nahiz Samaniego ikastetxean utzi
ahalko dira. Haur Liburutegian
(943697461, slarre@tolosakouda-
la.net) astelehenetik ostiralera
17:00etatik 20:00etara izango da
materiala uzteko ordutegia. Sama-
niego ikastetxean (943651063,
012244aa@hezkuntza.net), berriz,
09:00etatik 14:30era utzi ahalko
da materiala; kasu honetan, erai-
kin zaharreko liburutegian, zu-
zendaritza ondoan utzi beharko
dira. 

SALGAI
]Garajea. Alegiko kalean, 25 me-
tro2-ko garaje itxia. Gainean solai-
ruartea dauka. Interesatuek deitu
606 80 22 14 telefono zenbakira. 
]Etxebizitza. Tolosa erdian bi lo-
gelako etxea salgai, egoera onean,
oso merkea. 665 70 86 35.

LANA
]Zaintailea. Bi ume zaindu eta

etxeko lanak egiteko emakumea
behar da. Deitu 627 46 58 10ra. 
] Iturgina. Iturgin lanetarako per-
tsona behar dugu. 685 22 70 58. 
]Zaintzailea. Neska euskalduna
behar da umeak zaintzeko. 
685 72 20 47 edo 635 71 24 41era
deitu. 
]Zaintzailea. Hiru haur zaintzeko
pertsona behar dugu Anoetan. In-
teresatuek deitu 659 98 16 87ra.

Iragarki laburrak@ Eztabaida. Villabona: Am-
nistiaren aldeko mugimen-

duaren aurkako epaiketan, Julen
Zelarain herritarra da auziperatue-
tako bat. Zer duzu esateko? Zein
da zure iritzia? Ongi iruditzen al
zaizu? Ados al zaude epaiketa ho-
nekin? Eman zure iritzia gure ezta-
baidarako txokoan. Horretarako
aukera duzu TOLOSALDEKO ETA LEI-
TZALDEKO HITZAegunkariaren 
webgunean. Honez gain, beste
hainbat inkesta eta eztabaidatan
parte hartzeko aukera ere badau-
kazu. 

www.tolosaldekohitza.info

›› EGITARAUA

Maiatzak 26, etzi
] Iñaki Diegez-Crossing time
kontzertua.19:30ean izango da
Musika Eskolan. Kutxaren babe-
sarekin.

Maiatzak 27, asteartea
]Tobera-Segura eta Zegamako
musika eskola. 19:00etan izango
da Musika Eskolan. 

Maiatzak 28, astezkena
]Mitoen sinfonia. Leidor antzo-
kian izango da 19:30ean.

Maiatzak 29, osteguna
]Klarinete hirukotea. Musika Es-

kolan izango da emanaldia,
19:00etan.

Maiatzak 30, ostirala
]Gasteizko Big Band Berri. Musi-
ka Eskolan izango da emanaldia,
20:30ean.

Maiatzak 31, larunbata
]Tolosako Banda eta Arimaz
Soka Orkestra. Zerkausian izango
da emanaldia 19:00etan.

Ekainak 1, astelehena
]Gasteizko Big Band Berri. 
Musika Eskolan izango da saioa,
20:30etik aurrera.

Gazte lokalek bete
beharreko legeak
Gizartea ›› Joan den
larunbateko Txapin
festaren ondoren Udalak
bizilagunengandik 
zenbait kexa jaso ditu.

ERREDAKZIOA

Joan den asteburuan Txapin festa
ospatu zen Tolosan. Jaialdiaren
ondorioz, Udaleko ordezkariek
agertutakoaren arabera, «bizila-
gunen zenbait  kexa izan dira udal-
tzaingoan, zenbait lokalen erabile-
ra desegokiaren inguruan». Aben-
duan izandako bileraren ostean
akordio batzuetara heldu ziren
Udalekoak eta  gazteak. 

Orain, gertatutakoaren ondo-
rioz, hitzartutako baldintzak be-
rriro gogoraraztea erabaki du To-
losako Udalak «guztion arteko el-

karbizitza egokia izan dadin».  Ber-
tan azaldutakoaren arabera, ordu-
tegi zehatz bat bete beharko dute.
Orain, esaterako, asteburuetan
23:30ak arte egongo dira zabalik.
Bestalde, gazteek lokalean egiten
den zarataren kontrola izan behar-
ko dute. Dena den, lokalaren era-
bilpenerako ordutegia ezarri
arren, ordutegiaren barruan elkar-
bizitza arauak bete beharko dituz-
te. Bestalde, lokal batek sei hilabe-
teko epean bi salaketa jasotzen bal-
din baditu, lokal hori itxi egingo du
Udalak.

Arau hauez gain, bete beharreko
beste bat da, gazteek beraien jar-
duerak lokalaren barnera egokitu
beharko dituztela eta inolaz ere
ezingo direla lokaletik kanpora
barneko altzariak atera. Azkenik
agirian aipatzen dira, lokalak izan
beharreko ekipamendua.



«Hernandorena sekulako
pertsonaia izan da»
Zizurkil ›› Lan mardula 
egin du Xabier Lasak
Teodoro Hernandorena
zizurkildarraren biografia
kaleratuz, berarentzat
«aurkikuntza» bat izan den
pertsonaia bat azaleratuz.

E Elkarrizketa XABIER LASA › Kazetaria eta historiazalea

IMANOL GARCIA

Teodoro Hernandorena zizurkil-
darraren biografia kaleratu du Xa-
bier Lasak (Andoain, 1966). Atzo
aurkeztu zuen zizurkildarren au-
rrean Larramendi Bazkunaren
beka baten bitartez ateratako libu-
rua.
Nolatan sortu zen Hernandore-
naren biografia egiteko aukera?
Historiazalea naiz eta azkenaldian
Andoaingo historiaren inguruan
ikertzen nabil, batez ere memoria
historikoaren inguruan, Errepu-
blika garaia, Gerra Zibila, errepre-
sio frankista... Larramendi Bazku-
neko lehendakari Jon Unanuek
azaldu zidan beka bat zegoela Teo-
doro Hernandorenaren biografia
egiteko. Hain justu, Hernandore-
nak Errepublika garaian eginda-
koaren berri pixka bat banuen eta
proiektuak erakarri ninduen. 
Eta zerrekin aurkitu zinen lana
hasterakoan?
Egia esan pertsonaia berez oso
ezezaguna izan da. Justu-justu ge-
nekien Iparraldean Xalbador eta
Mattin bertsolariekin ibili zela eta
EAJren Gipuzkoako zuzendari-
tzan izan zela, baina askoz gehiago
ez. Beka 200 edo 300 orri inguru-
koa izango zela pentsatua zegoen
eta lanean hasi naizenean aurki-
kuntza handia izan da eta ikusi dut
sekulako pertsonaia dela. Azkene-
an 1.350 orriko liburua atera da.
Espero ez zenuenarekin egin
duzu topo, beraz.
Pertsonaia hau bezala beste ba-
tzuk ere sokoratuta gelditu dira
historian, batez ere gerrak dena
hautsi zuelako. Errepublika ga-
raian eztanda moduko bat izan zen
eta hor bost urtetan gauza asko
egin ziren, baina gero gerrak piku-
tara bidali zuen dena eta belaunal-
di bat gelditu zen deseginda. 40 ur-
teko desmemoria bat egon da eta
gero etorri den demokraziarekin
beste hainbeste gertatu da, gauzak
ez dira argitu. Hernandorena iz-
kutuan gelditu den pertsonaia bat
izan da, baina sekulako lana egin
zuena. Erbestean zegoela erabaki
zuen politikatik baino kultura al-
detik jotzea. Errepublika garaian,
baina, bere aktibismoa eta dina-
mismoa ez diot beste inori ezagu-
tzen. Erbestean zegoela aipatze-
koa da, beste abertzaleak Hegoal-
dera noiz itzuliko zain zeudela,

Hernandorena egokitu egin zela
zegoen tokira eta gutxik lortu zu-
ten hori egitea.
Diozunaren arabera, lan berezia
izan da zuretzat.
Niretzako izan da aurkikuntza bat
eta pribilegio bat  horrelako per-
tsonaia batekin topo egitea. Alde
horretatik, Larramendi Bazkunari
zor diot aukera hori eta baita ere li-
buruak hartu dituen orri kopurua
onartu izana ere. Hernandorena
pertsonaia liluragarria da eta bera-
ri buruzko argitalpen bakarra Bide
Egileaksailean ateratako liburux-
ka bat izan zen. Argi dagoena da
gehiagorako ematen zuela eta
apustu hori egin zuen Larramendi
Bazkunak.
Zer arlotan aritu zen Hernando-
rena?
Zaila ezgiten zait, batean gehiago
edo bestean gutxiago aritu zela
esateak. Aintzindaria izan zen arlo
askotan. Abertzalea eta euskaltza-
lea zen eta buruan beti gauza bat
zuen. «Nik zer egin dezaket euskal
kausaren alde?». Esaterako,
1933an film bat egitea otu zitzaion
eta hori munduan zehar zabaldu
behar zela. Ikusten zuen naziona-
lismoak ez zuela kanpora begira-
tzen eta berak bere kabuz, poltsi-
kotik dirua jarriz, lortu zuen 110
minutuko dokumentala egitea.
Garai horretako lekuko bezala
urrezkoa izango zen, baina fran-
kistek filma erre egin zuten.  Bio-
grafiari Begi kolpea izena jarri dio-
gu, Hernandorena aurrera begira
egoten zelako, intuizioarekin gida-
tzen zelako.
Beste zer alorretan izan zen ain-
tzindaria?
Dena erderaz zenean, berari otu
zitzaion euskarazko irratsaio bat
egitea, astero ordubetez. Orain di-

rudi gutxi dela, baina orduan asko
zen. Bertsolaritzan,  gerra aurretik
Aitzolekin batera lehenbiziko txa-
pelketak antolatu zituzten. Hor
prozesu bat izan zen. Hasiera bate-
an Aitzol eta euskaltzale mugi-
menduak ikusten zuen Lizardi eta
beste poeta batzuen lanak emango
zutela Euskadi munduan zabal-
tzera, eta ez bertsolaritzak. Nik
uste dut Hernandorenak berak
konbentzitu zuela Aitzol txapel-
ketak egiteko. Berak esaten zuen
benetan sustraituta zegoen kultur
adierazpidea bertsolaritza zela.
Gero Iparraldean jarraipena eman
nahi izan zion horri eta bide horre-
tan herriz herri joan zen bertsola-
riak bilatzen eta 17 bertsolari atera
zituen, tartean Mattin eta Xalba-
dor. Lan hori ere berak bakarrik
egin zuen eta Iparraldeko eta He-
goaldekoen arteko harremanak
ere berak bultzatu zituen. Abesba-
tzen munduan Eusko Abesbatza
sortu zuen gero Euskal Herriko
abesbatza bihurtu nahi izan zuena.
Kirolean ere euskal federazioak
sortzearen alde lan egin zuen. Bere
egitasmo asko  gerrak zapuztu zi-
tuen. 
Ez zen geldirik egotekoa, beraz.
Oso sutsua zen. Ez zeukan agian
Monzonen edo Leizaolaren hitz-
jarioa, baina bazekien jendea mu-
gitzen.
Zer iturri erabili dituzu lana egite-
ko?
Batez ere gerra aurreko garaiarako
prentsa erabili dut, eta hoietan na-
barmen El Diaegunkaria, Aitzolek
sortutakoa. Eta hor informazio
pila bat azaltzen da Hernandore-
nari buruz. Gero, gerra ondoren,
idatzi ere izugarri idatzi zuen hain-
bat aldizkari eta egunkaritan, eta
denetik jorratzen zuen bertan.

I. GARCIA

Haurrentzako jolasak euskaraz ikasten ari dira egunotan hainbat guraso. I.G.

Gurasoek parte har
dezaten bultzatzen ari
dira Fleming eskolan
Villabona ›› Haurrentzako
jokoak euskaraz ikasten ari
dira gurasoak eta ipuin
kontalari bezala ere irrati
saioak egiten aritu dira.

I. GARCIA

Villabonako Arroa auzoan dagoen
Fleming Haur Hezkuntzako esko-
lan gurasoen parte-hartzea bul-
tzatzen ari dira ikasturte honetan.
Eskolatik azaltzen dutenez, «gura-
soen presentziak haurrak motiba-
tzen ditu kalean ikusten dituzten
helduak eskolan ikustean». 

Horrela, aurten ere, Udaleko
Euskara Baztordeak bultzatuta,
haurren jolasak euskaraz ikasteko
tailerrak antolatu dituzte. Euska-
raz Mintza egitasmoaren baitan 12

lagun, tartean amona bat , ari dira
ikastaroa egiten. Erdaldunak, eus-
kaldun berriak eta euskaldun za-
harrak ari dira haurrekin ohiko jo-
koak euskaraz nola egin daitezke-
en ikasten.

Ipuin kontaketa eta irrati saioa
Aurten bereziki bultzatu dena gu-
rasoek eskolako ekitaldietan parte
hartzea izan da. Alde batetik, libu-
ruaren egunean guraso bat joan
zen ipuinak kontatzera gelaz gela.
Bestalde, hiru guraso ere animatu
ziren irrati saio bat egitera Euska-
raren Egunean. Maila bakoitzeko
(HH1, HH2 eta HH3) guraso bat
joan zen. Irrati saioarena zein
ipuin konatalariarena «esperien-
tzi oso interesgarriak» izan zirela
azaldu dute eskolatik eta gurasoen
parte-hartzea eskertu dute.

Gustura aritu ziren ipuinak entzuten haurrak.HITZA

Irrati saioan parte hartu zuten gurasoak.HITZA



Artisau azokako parte-
hartzaileentzako oharra
ALEGIA ]Ekainaren 1ean Alegian
izango den artisau azokan parte
hartuko duten artisauek,
09:30etik aurrera prestatu ahal
izango dituzte postuak plazan.
Jendearentzako, berriz, 11:30ean
irekiko dute azoka.

‘Herria Kantuan’ ekitaldiko
entsegu orokorra, 31n
ALEGIA ]Alegian, ekainaren 6an
Kultur Etxean Herria kantuanema-
naldia antolatu dute. Bertan parte
hartu behar dutenek entsegu oro-
korra hilaren 31n izango dute Kul-
tur Etxean 16:00etan, eta azaltzea
eskertuko dute antolatzaileek,
dena ondo lotuta uzteko. Ikusle
gisa joan nahi duenak, sarrerak
salgai izango ditu etzitik aurrera,
Kultur Etxean bakarrik, 2 eurotan.

Dultzaineroak eta atabal-
joleak gaur goizean zehar
ZIZURKIL ]Maiatza Saltsan egita-
rauaren baitan, gaur 11:30ean Loa-
tzo musika eskolako dultzaina
ikasleek kalejira egingo dute Zizur-
kil Beheko plazatik. Bost bat dul-
tzainero eta bi atabal-jole izango
dira kaleak girotzen. 

Haur eskolan izen-emate
epea ostiralera arte
ALTZO ]Altzoko haur eskolan izen-
emate epea zabalik dago. Horreta-
rako azken eguna ostirala da. Irai-
letik aurrera ordaindu beharko
dena hau da: 5 ordu edo gutxiago
egongo direnek 145 euro; 5 ordutik
gora egongo direnek 190 eta ego-
kitza-aldia, 135 euro. Informazio
gehiago, www.haurreskolak.net
webgunean, edo Udaletxean.

Afektu-doluari buruzko
hitzaldia etzi izango da
ALTZO ]Altzoko udaletxean, inten-
tsitate emozionalagatik estres
handia eta gainditurik egotearen
sentimena sortzen duten zenbait
gertaeren aurrean, afektu-dolua
egoki bideratzen jakitea helburu
duen hitzaldia izango da. 3. adine-
koentzat da eta irekia da. Etzi izan-
go da 18:00etan, udaletxean. An-
tolatzailea Udala eta Kutxa dira.

L Laburrak

Bide zaharretik Langaurre parkera iritsi ahal izango da oinez.N. U.

Langaurrerako
herri bide zaharra
garbituko dute 
Alegia ›› Gaur 09:00etan
geratu dira herriko plazan
auzolanerako; Bide 
zaharra berreskuratu
egingo dute. 

NEREA URBIZU

Gaur 09:00etan Alegiako Langau-
rre parkeruntz doan herri bide za-
harra garbitzeko auzolana egingo
dute. «Duela urte asko ez da garbi-
tu eta aspaldi ezin da erabili», azal-
du du Joxe Manuel Garaialde zi-
negotziak.

Alegiatik aurrera kilometro eta
erdi dago garbi, baina «400 metro

inguru izango direla kalkulatzen
dut». Eguraldiak, noski, baldintza-
tuko du jardunaldia, baina edozer
dela eta, plazan azalduko da baten
bat. 

Udalak utzitako tresneria erabi-
liko dute lan egiteko. 

Ondoren hamaiketakoa
Lan pixka bat egin ondoren ha-
maiketakoa egingo dute eta ondo-
ren lanean jarraituko dute. Behin
bidea garbi egonda, bide hau be-
rreskuratuta izango da eta Lan-
gaurre parkera joateko bide bat
gehiago izango da. «Orain oso itxia
dago dena, eta 2 metro inguruko
zabalera eman behar zaio».

Arregi eta Gerestaren
heriotza aztertzea
eskatu du Udalbatzak
ERREDAKZIOA

Zizurkilgo Udalbatzak Joxe Arre-
giren eta Jose Luis Gerestaren he-
riotzak azter daitezen eskatu dio
mozio baten bitartez, Eusko Jaur-
laritzako Giza Eskubideen Zuzen-
daritzari. Legebiltzarreko agin-
duari jarraituz, eta «biktima ba-
tzuen oroimenarekiko erres-
petuak ezin dezakeelako inoiz za-
lantzan ipini egia jakiteko, justizia
izateko eta jasan ahal izan dituzten
eskubideen urraketa larriak garbi-
tzeko beste pertsonek duten esku-
bidean» oinarrituta hartu dute
erabakia. 

Horrela, Joxe Arregiren (komi-
sarian jasandako tortura bortitzen
ondorioz 1981ean Madrilen hilda-
koa) eta Jose Luis Gerestaren
(nahikoa argitu ez diren egoeran
1999an tiro batez hilda agertu zen)
kasuak azter ditzala eskatzen dio
Giza Eskubideen Zuzendaritzari
eta egiten ari diren txostenean
kontuan izan ditzaten.

Bestetik, mozioan ere zehazten
den bezala, «familiartekoen testi-
gantza jasotzeko aukera balora de-
zala» eskatzen dioteEusko Jaurla-
ritzari, «aitortu behar zaien sufri-
mendua jasan baitute haiek ere». 

Apirilaren 14ko bilkura
Kontuan izan behar da, mozioan
zehazten denez, pasa apirilaren
14an osoko bilkura egin zela, eta
bertan, besteak beste, «ETA orga-

nizazioko kide izanik» Joxe Arregi
eta Joxelu Geresta Ttotto plazen
izenak kentzea erabaki zutela, bai-
ta bertan zeuden monolitoak ere. 

Udalbatzaren erabakiaz gain,
botoa azaltzerakoan EAJk eta EAk
«biktima guztien oroimenez egin
zitekeena aztertzeko batzorde bat
osatzea» proposatu zuten, 2007ko
urrian Eusko Legebiltzarrak egin-
dako Terrorismoaren Biktimei
buruzko bilkura monografikoak
erabakitakoaren ildotik.

Mozioan gogoan hartzen de-
nez, Eusko Legebiltzarrak Eusko
Jaurlaritzari eskatu zion «indar-
keria politikoaren ondorioz giza
eskubideen urraketa jasaten duten
beste biktima batzuen» egoerari
buruzko txosten zehatza eta sako-
na prestatzeko, «biktimen identifi-
kazioari arreta berezia eskainiz eta
hauen aitortza moralari erantzuna
eta ordaina emango dieten neu-
rrien azterlana». Testuan gainera-
tzen denez, «ETAk sortutako bio-
lentziak ezingo luke inoiz izaera
politikoko bestelako biolentziarik
justifikatu, ezta ezkutatu ere».

Mozioan emandako botoak
Azken mozio hau onartua izan zen
EAJren eta EAren zinegotzien al-
deko botoekin eta PSEren zinego-
tzien aurkako bi boto izan zituen.
PPren eta Ezker Batua-Aralarreko
zinegotziak ez ziren osoko bilku-
ran izan. 

Orendainen, antzerkia
izango da bihar 
ERREDAKZIOA

Orendainen, Kutxak sustatu eta fi-
natzaturiko antzerkia izango da
bihar arratsaldean, Udalak lagun-
duta, 16:30ean. Ogiyik ekarri etzun
semiaizena du eta aktorea Edurne
Agirrezabala da, eta euskaraz eta
gaztelaniaz antzezten du obra.
Orendaingo Udaleko areto nagu-
sian izango da.

Bakarrizketa honetan ama ba-
tek unibertsitatean ikasten duen
semearekin duen harremana kon-
tatzen du. 

Antzerkian, amaren birziklatze-
ko beharra ikusten joaten da, eta
algaren eta une hunkigarrien arte-
an, gazteei eta helduei egokitzen
zaie, emanaldian bi mundu horien
antzezpena egiten baita.

Alegiako IV Kirol Asteko
gaurko ekitaldiak
ERREDAKZIOA

Gaur 11:00etatik aurrera mugi-
mendua somatuko da Alegian,
izan ere, IV. Kirol Astearen baitan
daude eta kirola praktikatzeari
ekingo diote. Goizean haurren
txanda da bizikletarekin, plazan
gynkana baitute. 

16:00etan frontoian Udaberri
Txapelketako pilota partidak dau-
de infantilen mailan. Ordu berean,

saskibaloi partidak daude, hiru hi-
ruren kontra. Dagoeneko 8 talde
osatu dira baina gehiago ere espero
dituzte: izena Larraizko zelaitxo-
an eman daiteke txapelketa hasi
baino lehen. Intxurre futbol eta
areto futbolekoek herritarrekin
batera jaia egingo dute plazan,
21:00etan. Zahagiardoa eta sagar-
doa izango da eta jokalariek sariak
izango dituzte.



Abiadura Handiko Trenaren hondakindegia joan daiteke Apatta ibarrean, Ibarrako eta Tolosako eremuetan.HITZA

Ibarra eta Tolosaren artean, Apattan,
AHTren hondakindegia joan daiteke
Azpiegiturak ›› AHT
Gelditu! elkarlanak
Tolosako Udaletik lortutako
dokumentuan Apatta 2.
hipotesi bezala agertzen da. 

ASIER IMAZ

Abiadura Handiko Trenaren
proiektua Eusko Jaurlaritzak eta
Espainiako Gobernuak gauzatzen
baldin badute, Legorretatik Zizur-
kilerako zatian sortuko dituzten
lur soberakinekin zer egin azter-
tzen ari dira Euskal Autonomia Er-
kidegoko Garraio eta Herrilan Sai-
lean. 

Orain arteko hipotesiari 2008ko
otsailean bigarren aukera bat gehi-
tu zioten ikerketa baten bidez,
Apattako hondakindegiarena hain
zuzen ere.

Lur soberakinekin zer egin?
Lehen hipotesia
Ikerketa Informatiboa eta Oina-
rrizko Proiektuaren fasean, lur so-
berakinen kudeaketa iraunkorra-
ren lehen hipotesia plazaratu zu-
ten. Honen arabera, lur
soberakinak eskualdean aurkitzen
diren bost puntutan banatuko lira-

teke: Aldaba Txikin, Esola-ko Ha-
rrobian, San Estebanen, Hernial-
den eta Anoetan egingo liratekeen
hondakindegietan.

Lur soberakinekin zer egin?
Bigarren hipotesia
Gipuzkoako adarraren ekialdeko
sektorean, Legorreta-Zizurkil za-
tian, Abiadura Handiko Trenaren
ibilbideak sortuko lituzkeen lur so-
berakinen kudeaketa iraunkorra-
ren bigarren hipotesia Esteyco S.A.
enpresak 2008ko otsailean amaitu
zuen. 

Dokumentu hau martxoaren
27an sartu zen Tolosako Udalean,
3.928 erregistro zenbakiarekin.
Ikerketa AHT Gelditu! Elkarlane-

ko kideek plazaratu dute, udale-
txetik lortutako dokumentua pu-
bliko eginaz. 

Dokumentuaren sarrerak ho-
nela dio: «Dokumentu honen hel-
burua trenbide sare berriak sortu-
ko dituen lur soberakinak Tolosa
ingurunetik Apattako ibarrera
eramatearen egokitasuna justifi-
katzea da, ingurugiroa, ikuspuntu
soziala eta ekonomikoa kontutan
hartuz». 

Lehen hipotesian bost honda-
kindegi aurreikusten baldin badi-
tuzte, Apattakoa 6. hondakindegia
bezala izendatzen dute dokumen-
tuan. 

Ibarra eta Tolosako eremuetan
aurkituko litzateke hondakindegi

hau, Apatta industriagunearekin
eta Tolosako San Blas auzoko
RSUren hondakindegiaren artean
egongo litzateke. Dokumentuak
gaur egungo erabilera aztertzean
«Apattako ubidearen ibarra»  dela
aipatzen du. 

Hondakindegi honi gehienez
1.660.000 m3ko edukiera aurrei-
kusten dio Esteyco-ren ikerketak.
Horretaz gain, betelan hauekin in-
dustriagunearen bigarren fasera-
ko betelanak egingo liratekeela ai-
patzen du. 

Ikusgarritasuna aztertzean, in-
guruko baserrietatik ikusiko litza-
tekeela aipatzen du dokumentuak
eta inguru naturalei eraginik ez
diela ere azpimarratzen du. 

6 TOLOSALDEA TOLOSALDEKO ETA LEITZALDEKO HITZA
LARUNBATA, 2008KO MAIATZAREN 24A

Herri afarian izena
emateko aukera eta epea
LEABURU-TXARAMA ]Festa Batzor-
deak Txaramako Jaiak antolatu
ditu hilaren 30ean eta 31n. Antola-
tzaileek herri afaria azken egunean
antolatu dute, hau da, hilaren 31n.
Bertara joateko izena eman nahi
duenak etzirarteko epea izango
du, maiatzaren 26a jarri baitute
apuntatzeko azken eguna. 25 eu-
roko kostua izango du afariak eta
bi telefono zenbaki jarri dituzte
izena emateko: 646 64 22 67/
650 27 65 10.

Gaur Mutxiko dantzaren
pausoak ikasteko aukera 
IBARRA ]Dantza eta Mutxikoaren
Eguna ospatuko da Ibarran maia-
tzaren 31n, larunbatean, Alurr
dantza taldeak antolatuta. Bertan
350 dantzari elkartzeko asmoa
dute antolatzaileek baina herrita-
rrei ere deialdi berezia egin nahi
izan diete Alurreko kideek, jaian
parte hartzeko eskatuz. Horreta-
rako gaur Mutxiko Dantzaren
pausoak ikasteko ikastaroak anto-
latu ditu Alurrek. Ibai Gain kalean,
Gaztetxearen ondoan, aurkitzen
den lokalean 17:00etatik
18:00etara eta 18:00etatik
19:00etara bi ikastaro eskainiko
dituzte.

Jaietako programaren
diseinu lehiaketa
IBARRA ]San Bartolome Jaietako
esku-programaren azaleko disei-
nua egiteko lehiaketa antolatu du
Udalak. Lehiaketan 18 urtetik go-
rako ibartarrek parte hartu ahal
izango dute. Argazkiak, pintura,
marrazkiak,... bidal daitezke eta
gaia librea izango da, nahiz eta
aurkezten diren lanetan San Barto-
lomeak 2008 leloa agertu beharko
duen. Lan aukeratuak 300 euroko
saria jasoko du. Diseinuak aurkez-
teko epeari dagokionez, Kultur
Etxean ekainaren 20a baino lehen
aurkeztu beharko dira. 

L Laburrak

Bihar ‘Euskal Y’-aren
obretara martxa

AHT Gelditu! Elkarlanak gogor
salatzen du Ordizian Euskal Y-
aren lanak hasi berri dituztela. Ho-
nen aurrean bihar obretara martxa
antolatu dugu, proiektuaren aurka
dagoen jende guztiari, herri-mugi-
menduari, protestarekin bat egite-
ko deia eginez, bai Eusko Jarulari-
tzari eta baita Espainiako Sustapen
Ministerioari berehala lanak gel-
ditu ditzatela eskatzeko. Erantzun
honek hurrengo asteetan ere segi-
da izango du, maiatzaren 31n Do-
nostian antolatutako manifesta-
zioa horren lekuko.

Ordizian lanak hasi dituzte, bai.

Eta ez nolanahi, gainera: duela
hiru aste eskas herritarrek aurkez-
tutako 2000tik gora alegazioei
erantzunik eman gabe, lurjabeei
txantaia eta presioa eginez, irregu-
laritateekin, akten altxamendua
egin gabe, lanen ingurunea poli-
ziaren presentziaz betez, Mariara-
tseko bailara kaltetua hartuta eta
jendea ibiltzea debekatuta dute...
Maiatzaren 6ean obrarako sarbide
eta pistak zabaltzen hasi da hodea-
makina bat. Obren hastapen ho-
rrek jada kalte nabarmenak eragin
ditu. Eta gutxi balitz, une batetik
bestera obrak areagotzeko maki-
natzarrak sartu ditzakete.

Hau al da Gelditour ekimenari
eta proiektuaren inguruko infor-

maizo eta eztabaida eskaerei eran-
tzunez Eusko Jaurlaritzak ematen
dien erantzuna? Oso larria irudi-
tzen zaigu dena, eta egoera larri
honek bultzatzen gaitu berriz ere
AHT-ren kontra mobilizaziora
dei egitera. 

AHT gelditzeko bidean herri
mugimenduak beste urrats bat
emateko garaia dela uste dugu, une
erabakiorra delako. Hala, azpiegi-
tura honen aurkako indarrak bil-
duz jarraituko dugu, eta aldi bere-
an desobediente bilakatuko gai-
tuena. Gure jarrera hori izango da
proiektu txikitzaile eta desarrolis-
ta honen aurrean: desobedien-
tziazkoa eta aktiboa. Eta lehengo
astean Nuria Lopez de Gereñu ga-

rraio sailburuak zioen zangotraba
eta oztopoak jartzen segituko
dugu; AHT-ri behin betiko frenoa
jarriz, gelditu arte. 

Hori guztiagatik, AHT Gelditu!
Elklarlana osatzen dugun auzo-el-
karte, herri-mugimendu, sindika-
tu, alderdi politiko, talde ekologis-
ta eta eragileek jende guztiari bihar
Ordizian obretara egingo den mar-
txara biltzeko deia egiten diegu.
12:00etan herriko Arboledatik
abiatuta egingo da martxa hori,
ahal bezain ozenki eta indarrez la-
nen hastapenari ez esateko.

Desobedientzia jarreraz AHT
geldituko dugu!
Mikel Alvarez. AHT Gelditu!
Elkarlana-ko kidea.

GGutunak



Angel magoarekin barre egin zuten atzo zinean bildu ziren haurrek.N. GARZIA

Angel magoa
eta Jo Tta Kun ,
haurrentzako
egunean
Kultur Astea›› Gaur Xibako jokoak izanen dira
10:30etik aurrera, 14:30ean herri bazkaria
karrapean eta iluntzean, organo kontzertua.

NAIARA GARZIA

Atzo Leitzako Kultur Astearen ba-
rruan, umeentzako zenbait ekital-
di antolatu zituzten arratsaldean.
15:00etan Angel magoarekin go-
zatzeko aukera izan zuten txikie-
nek, eta 18:30etik 20:00etara, Jo tta
kun taldearen eskutik txalaparta
tailerra eta kontzertua eskaini zi-
tuzten ume eta gazteentzat.

Umeentzako ekitaldiak
Angel magoa ikustera ume mor-
doska bildu zen eta zinema erabat
bete zen.

Txalaparta tailerrari dagokio-

nez, berriz, Jo Tta Kun taldekoek
karrapen egin zuten txalaparta tai-
lerra.

Gaur, jokoak eta bazkaria
Gaur, Kultur Astea amaitzeko
egun bat besterik gelditzen ez de-
nean, goizean Xibako jokoak egi-
nen dituzte, hau da, Euskal Herri-
ko 7 lurraldeetako taldeen arteko
jokoak eta jolasak. Nafarroako
kanporaketa izanen da gaurkoa,
beraz, nafarrek soilik hartuko dute
parte.

Ondoren, 14:30ean, herri bazka-
ria eginen dute karrapen, zikiro ja-

tea eta orotara 150 pertsona ingu-
ruk izena eman dute. Juan Mari
Barriola Kultur Taldeko kideak
azaldu duenez, «Xiba jokoak anto-
latzen direnean beti horren ingu-
ruan bazkari bat egiten da, herria-
ren inplikazioa ikus dezaten».

19:00etan elizan eskainiko du-
ten organo kontzertuarekin ema-
nen diote amaiera Kultur Asteko

azkenaurreko egunari. Raul del
Torok eta bere ikasleek eskainiko
dute kontzertua.

Bihar, azkeneko eguna
Bihar goiz-goizetik eta egun osoan
zehar artisau azoka eta ehoziri to-
paketa izanen dira plazan, betiere
eguraldiak laguntzen badu. «Euria
egiten badu», dio Barriolak, «pilo-

talekuan egin beharko dugu azo-
ka». 

Urtero egiten den artisau azo-
kaz gain, ehoziri topaketa izanen
da bihar, Nafarroako hainbat pun-
tutatik etorriko direlarik.

Amaitzeko, Bihotz Bakartien
Klubak Katamalo poesia eta musi-
ka emanaldia eskainiko du zinean
19:30ean.

Aresotik eta
Iturendik
Almeriara

ARESO ]Aresoko ikasleak Almeria-
ra eta Granadara joanen dira hu-
rrengo astean, Aresoko eskolako
Mikel Illarregi eta Irutengo ikaste-
txeko Mixel Gereka irakasleekin.
Asteartean abiatuko dira,
00:00etan, Iruñean Iturengoekin
elkartu ondoren, Madrilera joanen
dira eta bertan Tarragonako eta
Madrilgo beste zenbait ikaslerekin
elkartuko dira. Aste osoan zehar
Almeriako txokoak ikusiko dituzte
eta Granadan ere 2 egun igaroko
dituzte. Madril eta Tarragonako
ikasleei kamiseta bana eta katilu
bana oparituko dizkiete, eta ikas-
tetxe bezala ere opariak emanen
dizkiete. N.G.

HHilberria

ILDEFONSA TELLERIA ORIA

Langile fina, bizi osoa
lanean pasa zenuen

garaia heldu zaizu ta lasai
hartu ezazu atseden

joana zera hutsune haundi bat
utzia dezula hemen

beti gurekin izango zera
urrutira joan arren

VILLABONAN
2008ko maiatzaren
24anKepa, Oihana, Beñat, Garazi eta Egoitz



Antzerkia
]Tolosa. Bakarrizketa zikloa Lei-
dor aretoan 20:00etan: Jose Ra-
mon Soroizek Sommer jaunaren is-
torioaaurkeztuko du.

Musika
]Tolosa. Hodeiertz abesbatzak
eta Juantxo Zeberiok pianojolea
bere laukotearekin Umama 2dis-
koa aukeztuko dute kontzertuan
Bonberenean 22:30ean.
]Zizurkil. Loatzo musika eskolako
dultzaina ikasleen kalejira
11:30etatik aurrera.

Deialdiak
]Alegia. Kirol Astea: 11:00etan
gynkana herriko plazan, 16:00etan
Udaberriko pilota torneoa eta La-
rraitzen saskibaloia, Intxurre fut-
bol eta 21:00etan areto futbol tal-
dekoen denboraldi amaierako fes-
ta. Zahagiardoa sagardoarekin.
]Tolosa. Afari turkiarra Fronton
jatetxean hilaren 28an 21:00etan.
Gonbidatua: Omar Faruk Tekbilek.
Sukru Karakusen margoak zozke-
tatu dituzte. Sabel dantza. Txarte-
lak 35 eurotan eskura daitezke
Fronton jatetxean eta Saikin eta
Egoki tabernetan.

Zinema
]Villabona. Asteburu honetan Ex-
pediente Anwar filma emango dute
Gurea aretoan. Gaur, 22:30ean;
bihar, 20:00etan; eta etzi,
21:30ean izango dira emanaldiak.
Haurrentzako Winkiren zaldia
emango dute, bihar, 18:00etan.

›› GUARDIAKO FARMAZIAK
]Tolosa. Azpiroz, L. Amarotz au-
zoa, 9. 943 675118.
]Lekunberri. Mendia, M.I. Aralar
kalea, 25. 112.

HITZAK ez du bere gain hartzen
egunkarien adierazitako esanen
eta iritzien erantzunkizunik.

AAgenda

Haurren trebezia taula gainean
ANOETA ]Herriko jaiak azken egunetara iristen ari dira. Atzokoan haurrek
eta gaztetxoek taula gainean beraien trebezia erakusteko aukera izan zu-
ten. Alde batetik antzerki eskolakoak aritu ziren. Bi taldetan banatuta
emanaldi bana egin zuten (ezkerreko bi argazkiak). Ondoren, bertso es-

kolakoak ere fin aritu ziren (eskubiko argazkian). Play-back emanaldian
11 taldek parte hartu zuten eta guztira 105 partaide izan ziren taula gaine-
an. Goizean zehar egindako eguraldi euritsua zela eta, antolatzaileek 
saio horiek guztiak frontoian egitea erabaki zuten. I. GARCIA

Urte askoan!
Irati Aranburu Merketegi
(Asteasu). Gaur 2 urte. Zorionak
eta muxu handi bat.

Urte askoan!
Irati Aramendia Bartolome
(Tolosa). Gaur 5 urte. Zorionak
printzesa etxekoen partetik.

AAgurrak

Urte askoan!
Unai Altuna Esnaola (Alegia).
Gaur 5 urte. Muxu handi bat
etxekoen eta Gorkaren partetik.

‹‹ Goiza Arratsaldea Tenperatura Bihar
2008-05-24

Eguraldia

›› 18°›› 13°

GOIZA EURIA
ARRATS. EURIA
BEROENA 18°
HOTZENA 13°

Argitaratzailea: Tolosa Herria Hedabideak S.L.
Lege Gordailua: SS-0398-03
Zuzendaria: Noelia Lataburu
Egoitza nagusia: Araba Etorbidea 5, atzea, Tolosa. 
Telefonoa: 943 65 56 95. Faxa: 943 65 00 18
Leitza. Herriko plaza, 1. 687 410 118 
E-posta: tolosaldean@tolosaldekohitza.info.
Webgunea: www.tolosaldekohitza.info

Zuzendariordea: Iñigo Terradillos. Kudeatzailea: Jon Mujika.
Publizitatea: 661 678 818 tolosaldean_publi@tolosaldekohitza.info.
Tolosa: 687 410 082-687 410 033. tolosa@tolosaldekohitza.info.
Villabona: 687 410 022. villabona-aiztondo @tolosaldekohitza.info.
Anoetaldea: 687 410 022. anoetaldea @tolosaldekohitza.info.
Ibarraldea: 687 410 032. ibarraldea @tolosaldekohitza.info.  
Alegialdea: 687 410 034. alegialdea @tolosaldekohitza.info.  
Leitzaldea: 687 410 118. leitzaldea @tolosaldekohitza.info.

‘Hitza’ diruz laguntzen duten erakundeak. Udalak: Aduna, Albiztur, Alegia, Alkiza, Altzo,
Amezketa, Anoeta, Areso, Asteasu, Baliarrain, Belauntza, Berastegi, Berrobi, Elduain,
Gaztelu, Ibarra, Ikaztegieta, Irura, Leaburu, Leitza, Lizartza, Orexa, Tolosa, Villabona, Zizurkil      

Hitza-ko bezeroen arreta zerbitzua (zalantzak argitzeko, harpidedun egiteko): 902 82 02 01

Tolosa Herria Hedabideak
S.L.ko kideak: 

Gipuzkoako
Foru
Aldundia 

Hitza-k Bai
Euskarari 

eta Tolosaldeko eta
Leitzaldeko beste 77 eragile

Zorionak!
Zorionak bikote. 
Eun eta urte onak pasa. 
Xandoen Ikixipe.


